Hordaland soglag. Tur til Færøyane sommaren 2014

”GLADE  RIDER   NOREGS  MENN  TIL  HILDARTING ”

Det er etter kvart vorte ein tradisjon at Hordaland sogelag om sommaren dreg i Vesterveg på studietur. Den første turen starta i 2006  til Shetland og Orknøyane. Sidan har det etter kvart vorte turar til Hebridane, Isle of Man, Normandie, Island, Irland, Skottland og Danmark/Sjelland og Gottland. Sommaren 2014 var turen komen til Færøyane, og då serleg med tanken på å oppleva feiringa av olsok 28. og 29. juli der borte. Dette tilbodet var det så stor interesse for, at det alt for eitt år sidan vart tinga hotellrom til 80 personar, og Tide Reiser vart kontakta for å ordna med tilkomst og program for turen.  Laurdag 26. juli starta turen med charterfly frå Bergen lufthavn til Færøyane, med heimreise fredag 1. august.  75 ivrige soge/historielagsmedlemer frå dei ymse lokallaga i fylket var med på turen. 


Færøyane er ei øygruppe som ligg nord for Skottland. Norske vikingar gjorde landnån – tok land – på Færøyane. Difor er norsk og færøysk historie og kultur knytt tett saman. I dag er Færøyane ein del av kongedømet Danmark.  National Geographic Traveler har i ein undersøkelse kåra Færøyane som verdens beste øko-destinasjon. Færøyane vart karakterisert som ”autentisk, bevart og ekte”.  Graset er saftig og grønt, og lufta er bitande frisk. Lokalsamfunnet er einsarta, og det er færøysk, og befolkninga på mindre enn 50 000 har sitt eige språk.


Slik startar reiseoperatøren Tide Reiser programmet for turen, som gav deltakarane så

mange og rike opplevingar i dagane som no venta oss. Som namnet tilseier oss er Færøyane delt opp i fleire store og mindre øyar.  Den største øya er Streymoy, der hovudstaden Thorshavn ligg, og der me budde på Hotel Føroyar, som ligg vakkert til i bakkane ovanfor byen. Flyplassen ligg på øya Vagar, og der møtte det oss to turbussar med kvar sin guide. Me fekk ein rundtur på øya, og vitja mellom anna den tidlegare avstenge bygda Gåsadalur.  Tidlegare måtte all ferdsel til den bygda gå opp og ned bratte fjell-lier med mange fårlege stup mot havet. No var det kome tunnell, der som så mange andre stader på Færøyane. På øya Vagar vitja me også Sandavagur kyrkje. I det færøyske samfunnet spelar kristendomen ein viktig rolle, og det vart nemnt at til gudstenestene om søndagane var kyrkja som oftaste fullsett. 


Andre dagen var det byvandring i Thorshavn og utflukt til Færøyane sitt kulturelle senter, Kyrkjebø.  I Thorshavn vandra me gjennom dei gamle historiske bydelane, og enda til slutt ut på Tinganes, der Lagmannen og parlamentet no held til.  Lunsj var servert i Nordens Hus, som er samlingsstad for mange lokale og internasjonale arrangement. I Kyrkjebø vitja me Kongsbondegarden, som idag vert dreven av 17. generasjons kongsbonde Paturson. Det eldste huset på garden er frå år 1100.  På Kyrkjebø er også ruinane av St.Magnus katedralen og Olavs kyrkja frå år 1111, som fungerer som soknekyrkje idag.  Me fekk av Paturson ei

god innføring i Kyrkjebø si soge, der det seiest at kong Sverre vaks opp saman med mor si. 


Så starta olsokfeiringa 28. juli. Feiringa går serleg føre seg i Thorshavn, der utflytta færinga frå fjern og nær kjem for å feira denne høgtida, Olavsøka, som den vert kalla der.

Dette er ei minnehøgtid for Heilag Olav, som døydde på Stiklestad 29.juli 1030. No er dette vorte ei nasjonal folkefest med mange kulturinnslag.  Det vart ein fest i fargar, med mange vakre bunader eller folkedrakter frå Færøyane for kvinne, kar, småjenter og gutar.  Serleg var

det interessant å sjå dei ymse blomerankane som er brodert på vesten til mannen.  Det vart fortalt at det er heilt individuelt kva type blomst som vert brodert på begge sider av knappholsrekkja.  Her var alt frå smørblomst, forglemmegei til potetblomsten.  Opninga av dagen starta kl 14, med folketog med ymse idrettslag og organisasjonar, ja til og med rideklubben med over 30 hestar. Det vart tale for dagane og folk song nasjonalsongen av full hals.  Her var det ekte glede og feststemning.


Tysdag 29. juli, olsokdag, starta i domkyrkja med frammøte frå kl 10 – 11 før gudstenesta tok til .  Frå Tinghuset til kyrkja, og retur etter gudstenesta, gjekk det prosesjon av bispen og alle prestane på øyane, i tillegg til Lagmannen, embetsfolk og styre. Etter gudstenesta var det ein fin utandørs konsert  av mange gode kor framfor Tinghuset. Seiner på dagen var det kapproing på vågen og ymse idrettsaktivitetar. Ved midnatt vart det heile avslutta på torget med allsong, som varde i over 1 time. Heile 20 songar på færøysk språk skulle syngjas igjennom, og folket song av full hals. Nokon song frå det utdelte songheftet, men det såg ut til at dette var kjende og kjære songar som dei fleste kunne utanbok. Her var det fest og glede, som toppa seg då allsongen var slutt, og tusenvis av menneske tok kvarandre i hendene og laga det me på norsk kallar leikarring. Her var det ikkje parvis, men det såg ut til at karfolket dansa for seg og kvinnene for seg, eller også saman, alt etter kven ein først tok i handa. Og så ljoma Ormen Lange ut i natta.  Forsongaren song forteljinga om Trygve Olavssong og båten hans, og det såg ut for at dei dansande berre song omkvedet etter kvart vers (som lyder slik på norsk): ”Dansen glymer i halli, så dansa me då i ring, Glade rider Noregs menn til hildareting.”  

Songen har 85 vers, og alle versa skal syngjast.  Det tok nok si tid før songen og dansen enda den natta.


Dagen etterpå var me på utflukt med båt til dei fantastiske fugleklippane i Vestmanna, som ligg nordvest på Streymoy. Det var ei stor oppleving å sjå desse grottene og fjellformasjonane, der havet braut inn og ut. Her fekk me også med oss soger om fuglefangst, og ikkje minst utnytting av kvar minste grøne to oppe i fjellsida til sauebeite. Her hang det framleis tau ned etter fjellsida som var nytta til å heisa opp både sau og mann. Det ser ut for at dette er historie. Sauetalet på øyane minkar, og svært mykje av kjøtet må no importerast.

Derimot såg me fleire store anlegg av fiske / lakseoppdrett.  No er det vorte den største eksportartikkelen frå Færøyane. 


Siste dagen med utflukt gjekk til Eysturoy, som ligg aust for Streymoy. Her køyrde me langs kysten gjennom fargerike bygder som vid Air og Funning, der vikingane først kom i land. Heilt nord på øya er Gjogv, der det finst ei spesiell naturhavn med båtopptrekk. Her går det fram at Atlanterhavet er næraste nabo i vest og Svalbard næraste nabo i nord. Me vandra utover den store klippa og fekk med oss eit storveldes utsyn over klippervegger og brytande hav. Og sjølvsagt nytta også nokon høvet til å sitja på benken som har fått merke med kongeleg krone og Mary,s Bænk 2005.  Så her har nok kronprinsesse Mary av Danmark vore før oss, og sikkert lete seg imponera av utsynet som møtte oss. 


Fredag 1. august var så dagen for heimreise. Dagen me kom til Færøyane vart me møtte med skodde og yr i lufta. Veret er svært skiftande på desse øyane. Det skiftar ofte med

skodde, yr og småregn til varme og strålande sol.  Denne siste dagen me var der og på turen ut mot øya Vagar og flyplassen skein sola frå klår himmel.  Det er så mange inntrykk og opplevingar ein set att med etter denne heilt spesielle turen Færøyane, som var vellukka på alle måtar.  Stor takk til Tide Reiser som la opp programmet til turen, og stor takk til dei to 

guidane og bussjåførane som førde oss trygt fram og gav av all sin kunnskap om hendingar og landskapet på utfluktene me var med på.

